
Ziako	Kontzejuaren	izena	dela-eta	Nafarroako	
Justizia	Auzitegi	Nagusiaren	sententzia

Sarrera
iñigo, Andres
Euskaltzaindiaren Nafarroako ordezkaria

Nafarroako Itza Zendeako Ziako Kontzejuak 2011ko apirilaren 17an 
aho batez erabaki zuen herriaren izen ofizial eta bakarra, Cía izan beha-
rrean, Zia izatea. Aldaketa horren eskaera ofiziala egin ondotik, Nafarroa-
ko Gobernuak 2011ko ekainaren 20an hartutako Erabakiaren bitartez, 
ezezkoa eman zion. Erantzun horren aitzinean, kontzejuak erabaki zuen 
gaia auzitara eramatea eta xede horretarako behar zuen adituaren txoste-
na Euskaltzaindiari eskatzea. Onomastika batzordeak, 2011ko azaroaren 
4an, Andres Iñigo euskaltzainaren esku utzi zuen adituaren txostena egi-
tea. [Txosten hori eta, geroago, Nafarroako Gobernuaren Euskarabideak 
ere eskatuta igorri zitzaiona da Euskera agerkarian argitara eman zena 
(2011, 56, 1-2, 204-209)]. 

Nafarroako Justizia Auzitegi Nagusiko Administrazioarekiko Auzien Sa-
lak 2012ko urriaren 29an eman zuen ezagutzera 622/2012 sententzia. Ber-
tan, Nafarroako Gobernuaren erabakia baliogabetzeaz gainera, adierazten 
da kontzejuak hartutako erabakia zuzenbidearen araberakoa dela eta, hor-
taz, ZIA dela kontzeju horri dagokion izendapen bakarra. Aldi berean, Na-
farroako Gobernua behartzen du dagokion toki guztietan ZIA izendapena 
agerrarazteko neurriak berehala hartzera. 

Azkenik, Nafarroako Gobernuak, aipatutako sententzia betez, 2013ko 
martxoaren 13an onartu ondotik, Nafarroako Aldizkari Ofizialean argita-
ratu zuen ZIA izen ofizial deklaratzen duen Erabakia (70. NAO, 2013ko 
apirilaren 15ekoa). 

Garrantzi handiko erabakia da, epai honek aurrekaria ezartzen baitu Na-
farroan. Izan ere, Ziako Kontzejua Nafarroako eremu mistoan kokatua dago 
eta sententzia honek erakusten du zuzenbidearen araberakoa dela eremu 
horretan ere euskal izendapena duen udal edo kontzeju batek, hala nahi 
izanez gero, euskal formaz izendatu ahal izatea bere herria. 

